
Messaġġ għar-Randan tal-Kardinal Jorge Bergogio, 
illum il-Papa Franġisku,

Ras ir-Randan, 25 ta’ Frar 2009.
Ċerti xeni li tant naraw jiġru spiss, nispiċcaw li nidrawhom u l-akbar riskju meta nidraw xi ħaġa hija l-indifferenza. Illum xejn ma sar jissorprendina, xejn ma jkexkixna, xejn ma jferraħna, xejn ma jolqotna, xejn ma jwassalna nagħmlu domandi.  Dan jista’ jiġri anke fix-xeni ta’ niket li naraw jiġru kuljum fit-toroq tagħna (jew li narawhom u naqraw dwarhom fl-aħbarijiet).  Illum drajna naraw jew nisemgħu dwar xeni ta’ rġiel u nisa ta' kull età jittalbu jew iffixxtu fl-iskart, tant anzjani li jorqdu f’xi kantuniera jew fid-daħla ta’ xi negozju, tant subien li fix-xitwa jorqdu fuq il-ventijiet tas-subways minn fejn tkun ħierġa xi ftit ta’ sħana.
Mad-drawwa tiġi l-indifferenza; m’aħniex interessati f’ħajjithom, fl-istejjer tagħhom jew fil-futur tagħhom.  Kemm drabi l-ħarsa fissa ta’ għajnejhom iġġegħelna nbaxxu tagħna sabiex b’hekk inkunu nistgħu nibqgħu sejrin fi triqtna?  Hu x’inhu, din hija x-xena f’ħajjitna u kemm jekk narawha jew kemm jekk le, aħna parti minnha.
Fid-bidu tar-Randan issir sejħa lil din il-qalb għajjiena biex tqajjimha u teħlisha mill-ħażen tal-indifferenza. “It-tromba li l-profeta jistedinna biex indoqqu”. U l-Kelma ta’ Alla, li jħobb bla tarf lil uliedu kollha, tgħidilna bil-ħlewwa, “Erġgħu lura lejja b’qalbkom kollha” (Ġoel 2:12).  Din hija x-xewqa ta’ Alla; li aħna, li kultant insibu lilna nfusna ngħixu ‘l bogħod minnu, nerġgħu lura, mhux bil-forza, mhux kontra r-rieda tagħna, imma b’qalbna kollha.
Dan hu dak li hu meħtieġ minna matul dan iż-żmien li qed nibdew, li naċċettaw din l-istedina biex nidħu b’mod aktar u aktar sħiħ, f’intimità ma’ Alla.  Għalina li spiss aktar moħħna fuq is-sodisfazzjon tagħna, din hija kelma ta’ imħabba.  Huwa għalhekk li Alla jkompli jgħidilna, “Ċartu qlubkom u mhux ilbieskom” (Ġoel 2:13). L-opri tagħna, is-sagrifiċċji tagħna għandhom valur biss jekk jiġu mill-qalb, jekk huma turija ta’ mħabba.

Wieħed mill-pilastri tat-tħejjija tagħna tar-Randan huwa s-sawm; imma dan għandu jkun ġej mill-imħabba u jwassalna għal imħabba akbar.  Is-sawm li Alla jrid ikompli jkun dak li “naqsmu ħobżna ma’ min hu bil-ġuħ u li nilqgħu fi djarna lill-fqar bla djar, li meta tara min hu bla ħwejjeġ, tlibbsu (Iżaija 58:7), li ma ddawwarx wiċċek minn ħuk.
F’dawn il-jiem, wieħed jista’ jsum biss billi jaħdem ħalli l-oħrajn ma jkollhomx bżonn isumu.  Illum wieħed jista’ biss jiċċelbra s-sawm billi jieħu fuqu t-tbatija ta’ dawk li huma dgħajfa, ta’ miljuni li huma bil-ġuħ.
Min ma jsumx għall-fqar qed iqarraq b’Alla.  Li ssum ifisser li tħobb. Is-sawm voluntarju tagħna irid jgħin biex jispiċċa s-sawm obbligatorju tal-fqar.  Ejjew insumu aħna ħalli ħadd aktar ma jkollu jsum bilfors.

F’Ras ir-Randan ta’ din is-sena (2009), il-Knisja fi Buenos Aires qed terġa tniedi “Ġest ta’ Solidarjetà tar-Randan”.  Irriduh ikun t-tweġiba ta’ komunità ta’ dixxipli li qed iħejju biex jimxu mixja ta’ konverżjoni, biex isumu tassew.  Din is-sawma trid tkun sinjal ta’ solidarjetà ma’ dawn li qed ikollhom isumu b’mod involontarju, sinjal ta’ ġustizzja f’dinja kiefra fejn l-istonku ta’ uħud huwa minfuħ bl-ikel u ta’ oħrajn bin-nuqqas ta’ ikel.  Ħalli tkun sawma mhux imposta fuqna, imma ġejja mill-bżonn tal-gratitudni ta’ mħabba li niddedikawha lil Ġesù, li għalina ta u għadu qed jagħti ħajtu.
Miġjub għall-Malti minn Joe Farrugia.

